
॥ శ్రీమహావాక్యార్థబోధః   ॥

॥ శ్రీమహావాక్యార్థబోధః   ॥
శ్రీగణేశాయ  నమః ।
త్వామగ్రే రవిచన్ద్రాదేర్భాసకం  లోకచాలకమ్ ।
పృచ్ఛామీదం కథం జ్ఞానమాప్నుయాం  దయయా వద ॥ ౧॥
ఇతి పృష్టోఽర్జునేనాహ   శ్రీదత్తః  శృణు భూపతే ।
యదేకం పరమం బ్రహ్మ  నిత్యముక్తమవిక్రియమ్  ॥౨॥
తత్స్వశక్తిసమావిష్టమీశమాహుర్మనీషిణః   ।
స విష్ణుః  స శివో బ్రహ్మా  సోఽగ్నిరిన్ద్రః  స్వరాడ్ హరిః ॥ ౩॥
ధాతా కాలః క్రియా  కర్తా జీవనం మృత్యురామయః ।
నారాయణో హృషీకేశో భూతం భవ్యం భవచ్చ సః ॥ ౪॥
వస్తుమాత్రమిదం  సర్వమహమేవాస్మి సర్వదృక్ ।
అహమేవ పరం ధ్యేయం మిథ్యాభ్రమనివృత్తయే  ॥ ౫॥
భ్రమస్యాపి  చ నామాని కల్పితాని శృణుష్వ తత్ ।
మాయావిద్యా పరా దేవీ మనోఽనాదిర్భ్రమస్త్రివృత్  ॥౬॥
ప్రధానం  ప్రకృతిర్బ్రహ్మ  యోనిః శక్తిశ్చ  కారణమ్ ।
మోహోఽధ్యాసస్తమోఽజ్ఞానం  ప్రస్వాపః  కారణం త్విదమ్ ॥ ౭॥
అతోఽవిద్యా పఞ్చపర్వా మహామోహో ద్విరూపకః ।
విక్షేపావృతిశక్త్యాఖ్య ఆద్యాత్సర్గోఽత్ర  భౌతికః ॥౮॥
స్వరూపమావృణోత్యన్యో ముక్తం చేశం వినా భృశమ్ ।
యోఽవిద్యార్తోఽవశో దుఃఖీ భ్రాన్తోఽజ్ఞో  జీవ ఏవ సః ॥౯॥
సమష్టిరీశః  సర్వజ్ఞో వశమాయః స్వరాట్ సుఖః ।
అసత్వాభానాఖ్యభక్తావృతిహృద్గురురప్యసౌ  ॥ ౧౦॥
మతం మూఢైర్జగన్నిత్యం   తథా జీవేశయోర్భిదా ।
ఏవం భేదత్రయేణేదం  భాతం వస్త్వేవ మాయయా ॥ ౧౧॥
తన్నివృత్త్యై  కృతా వేదైః  సృష్టిప్రలయకల్పనా   ।
మూఢస్య సా మతా సత్యా భ్రమోఽయం  లీయతే విదా ॥ ౧౨॥

॥ శ్రీమహావాక్యార్థబోధః   ॥

జ్ఞానం  విద్యేతి తాం ప్రాహుర్ద్వేధా   విద్యా విచారజా ।
పరోక్షా చాపరోక్షేతి తత్రాద్యా  గురువక్త్రతః  ॥ ౧౩॥
అమానిత్వాదియుక్తైః  సా విజ్ఞేయా  సాధనాన్వితైః  ।
గురుభక్తిం వినా సాపి దుర్లభా  మోక్షదాయినీ ॥ ౧౪॥
యస్య దేవే పరా భక్తిర్యథా దేవే తథా గురౌ ।
తస్యైతే  కథితా హ్యర్థాః  ప్రకాశన్తే  మహాత్మనః ॥ ౧౫॥
గుర్వనుగ్రహమాత్రేణ   విచారః సులభో నృణామ్ ।
విచారేణ పరం తత్త్వం స్వయమేవ ప్రకాశతే  ॥ ౧౬॥
రాజంస్త్వయారివలం కర్మ యోగయాగాదికం మయి ।
సమర్పితం తతోఽయం తే విచారోఽద్య సముత్థితః  ॥ ౧౭॥
వైరాగ్యం  పరమం జాతం భ్రమమోహమలాపహమ్  ।
అతో విద్యాప్రసాదస్తే  భవిష్యత్యచిరేణ హి ॥ ౧౮॥
విద్యా జ్ఞేయా  పరోక్షేయం వేదాన్తశ్రవణాత్మికా  ।
ఉపక్రమాదిభిర్లిఙ్గైర్యత్తాత్పర్యావధారణమ్    ॥ ౧౯॥
తదేవ శ్రవణం  తత్తు హరేత్సంశయభావనామ్ ।
అసత్త్వావరణం చాపి వస్త్వస్తీతి  తదేక్షతే ॥౨౦॥
మననం కార్యమస్యేదమాశ్వసమ్భావనాహరమ్ ।
వశీకారాఖ్యవైరాగ్యయుక్తస్యేదం  సుఖావహమ్ ॥౨౧॥
ఆత్మైవ  నేహ నానాస్తి మోహితస్య జగత్త్విదమ్ ।
భాతి నాన్యస్య మిథ్యేదం స్వప్నో నిద్రాగమే  యథా ॥౨౨॥
విషయాన్ధ్యాయతో  యద్వన్మనోరథపరమ్పరా ।
అసత్యేవ సదా భాతి నానావిషయగోచరా ॥౨౩॥
పరమాత్మైక  ఏవాహం వస్తుమాత్రశ్చిదాత్మకః  ।
మయి మిథ్యావిభాగోఽయం దృశ్యతేఽనాద్యవిద్యయా ॥౨౪॥
భ్రమో  మోహో మహామాయా ప్రధానం  ప్రకృతిర్మనః  ।
అజ్ఞానం  శక్తిరవ్యక్తం   గుణసామ్యమితీరితా ॥౨౫॥
సైవ  మిథ్యామతిర్యస్యా ఇదం భాతం చరాచరమ్ ।

॥ శ్రీమహావాక్యార్థబోధః   ॥

ఏవం విచారశ్రవణానుసారి  మననం తు తత్ ॥౨౬॥
సచ్చిదానన్దలక్ష్మాపి  పరాత్మా మాయయాఽఽవృతః ।
నిజం స్వరూపం విస్మృత్య యయేదం దృశ్యతే జగత్ ॥౨౭॥
మహాంస్తతోఽహమస్తస్మాత్తన్మాత్రాణి  తతః క్రమాత్  ।
భూతేన్ద్రియసురాణాం  చ సర్గస్త్ర్యామాఽహమః   క్రమాత్  ॥౨౮॥
న హ్యత్ర నియమో రాజన్నసత్యే మానసభ్రమే  ।
కదాచిద్యుగపత్సృష్టిః  క్రమసృష్టిః   కదాచన ॥౨౯॥
దేహాః సురాసురనరతిరశ్చాం భౌతికా ఇమే ।
స్థూలైః   స్థూలాని  సూక్ష్మైశ్చ సూక్ష్మాణ్యేవం భవోద్భవః ॥ ౩౦॥
ఉపక్రమోఽయమాఖ్యాత  ఉపసంహార ఉచ్యతే ।
భూతేషు భౌతికానహి క్రమాద్యోగీ  విలాపయేత్ ॥ ౩౧॥
పృథ్వీ జలే జలం వహ్నౌ వహ్నిర్వాయౌ స ఖే చ ఖమ్ ।
అహమి ప్రాణగో  దేవా మనశ్చాపి స్వకారణే ॥ ౩౨॥
అహఙ్కారోఽపి మహతి సోఽవ్యక్తే తచ్చ నిష్కలే ।
స ఏవాహం పరాత్మైకః  శుద్ధో ముక్త ఉపాధితః ॥ ౩౩॥
ఏవం నిదిధ్యాసనత ఏకః స్వాత్మైవ  శిష్యతే ।
తస్మాన్నాస్త్యపరం కిఞ్చిదాత్మైవాయం  యథా తథా ॥ ౩౪॥
రాజన్మమ ప్రసాదాత్త్వం  ఖలు ధన్యోఽస్యసంశయమ్ ।
అన్తఃకరణశుద్ధిస్తే   జాతా వైరాగ్యముత్తమమ్  ॥ ౩౫॥
మయి భక్తిర్దృఢా  ప్రేమ్ణా  శ్రవణం  చాపి విస్తరాత్ ।
ప్రపఞ్చస్థాపి   చిత్తస్థా సర్వథా విలయం గతా ॥ ౩౬॥
తత్త్వమేకం పరం బ్రహ్మ  న ద్వితీయం కదాపి హి ।
ఏవం శమాదిరూపాం తామారూఢో భవ భూమికామ్ ॥ ౩౭॥
త్వం సాక్షాత్కారసూపాయక్రమం  విద్ధ్యథ  భూపతే ।
దత్తచిత్తో భవాద్యాత్ర తత్త్వనిశ్చయకారక  ॥ ౩౮॥
సర్వసాధనసమ్పన్నః పురుషో జాతనిశ్చయః ।
శ్రోత్రియం   బ్రహ్మనిష్ఠం   తం సద్గురుం  శరణం వ్రజేత్  ॥ ౩౯॥

॥ శ్రీమహావాక్యార్థబోధః   ॥

తత్త్వమస్యాదివాక్యర్థముపదిష్టం   తు షడ్విధైః  ।
లిఙ్గైర్ధియా   సమాలోచ్య బుధః సమవధారయేత్ ॥ ౪౦॥
శ్రవణం  త్విదమేవోక్తం తత్సమాసేన తే బ్రువే  ।
యతస్త్వం శిష్యతాం ప్రాప్తో  మత్సేవాహతకిల్బిషః ॥ ౪౧॥
తత్పదేన పరం బ్రహ్మ  త్వమ్పదేన చ పూరుషమ్ ।
అనూద్యైక్యం  తయోర్భూప బోధ్యతేఽసిపదేన సత్ ॥ ౪౨॥
విరుద్ధస్య  త్వమర్థస్య  తదర్థత్వం  కథ భవేత్ ।
ఇతి చేచ్ఛృణు రాజేన్ద్ర  తయోరైక్యే  నిదర్శనమ్ ॥ ౪౩॥
దేవదత్తః క్వచిద్దృష్టో  యువా దేశాన్తరే స చ ।
పునర్దృష్టో  జరాం ప్రాప్తః   సోఽయమిత్యవధార్యతే ॥ ౪౪॥
పూర్వదేశమవస్థాం  చ త్యక్త్వేదం  తస్య వార్ద్ధకమ్  ।
దేశం చాపి యథైకేన  పిణ్డేనైక్యం   ప్రతీయతే  ॥ ౪౫॥
త్యక్త్వా ద్వ్యంశౌ తథాఽత్రాపి  వాక్య ఐక్యం హి లక్ష్యతే ।
త్వమ్పదస్య చ వాచ్యార్థః  సంసారీతి సునిశ్చితః ॥ ౪౬॥
కర్తా భోక్తా సుఖీ దుఃఖీ మాయయైవ  న తత్త్వతః ।
దేహేన్ద్రియమనఃప్రాణాహఙ్కారేభ్యో   విలక్షణః ॥ ౪౭॥
వస్తుతః సచ్చిదానన్దస్వరూపో  గుణగోచరః ।
ఏకాంశస్తత్ర చిద్రూపమన్యః  సంసారితాఽస్య చ ॥ ౪౮॥
ఏవం త్వమర్థం  నిశ్చిత్య తదర్థమపి  నిశ్చిను ।
అతద్వ్యావృత్త్యా విధినా సాక్షాచ్చ శ్రుతియుక్తితః  ॥ ౪౯॥
తత్పదస్య చ వాచ్యార్థః  సర్వజ్ఞః  పరమేశ్వరః ।
తస్యైకోంఽశోఽపి  చిద్రూపం  సర్వజ్ఞత్వాది  చాపరః ॥ ౫౦॥
త్యక్త్వా విరుద్ధవాచ్యాంశద్వయం  జీవేశయోరిహ ।
లక్ష్యౌ చిదంశౌ నిర్బాధం పదయోరుభయోరపి ॥ ౫౧॥
అవిరుద్ధం  తయోరైక్యం  లక్షణాలక్షితం ద్వయోః ।
వాక్యార్థోఽయం  సునిష్పన్నస్త్వం బ్రహ్మ  పరమం హి తత్ ॥ ౫౨॥

॥ శ్రీమహావాక్యార్థబోధః   ॥

తదేవ త్వం పరం బ్రహ్మ  నాస్తి భేదః కథఞ్చన ।
అఖణ్డైకరసత్వేన  వాక్యార్థోఽత్ర  సతాం మతః ॥ ౫౩॥
విశేష్యం త్వమ్పదం తస్య తత్పదం చ విశేషణమ్ ।
నిరస్యతేఽస్య దుఃఖిత్వం సుఖిత్వం చ విధీయతే ॥ ౫౪॥
వైపరీత్యేన  విజ్ఞేయం  విశేష్యం తత్పదం తథా ।
విశేషణం త్వమ్పదం చ పారోక్ష్యస్య నిరాసకృత్ ॥ ౫౫॥
తద్వహ్మ పరమం శుద్ధం  త్వమాత్మైవ  నిరామయః ।
ఇత్యైక్యం  భూప విజ్ఞేయం  వేదోక్తం గుర్వనుగ్రహాత్  ॥ ౫౬॥
స్వాత్మైక్యార్థమియం   ప్రోక్తా  సుధీభిర్భాగలక్షణా ।
త్రికాణ్డేనాపి   వేదేన సోఽయమర్థో వినిశ్చితః ॥ ౫౭॥
స్థూలధీభిః  సుదుర్జ్ఞేయో  విజ్ఞేయో  హి మనీషిభిః ।
పర్యవస్యన్తి  వేదాద్యా అత్రైవ  వివిధా అపి ॥ ౫౮॥
శాస్త్రతత్త్వమవిజ్ఞాయ  మూఢాః శాస్త్రాణి  సర్వశః ।
తే ప్రవృత్తిపరాణ్యేవ   కథయన్తి కుతర్కతః ॥ ౫౯॥
ఉపక్రమోపసంహారావభ్యాసోఽపూర్వతా  ఫలమ్ ।
అర్థవాదోపపత్తీ  చ లిఙ్గం  తాత్పర్యనిర్ణయే  ॥౬౦॥
ప్రాక్  సదైవేత్యుపక్రమ్యైతదాత్మ్యమిదమేవ    సత్ ।
ఉపసంహృతమిత్యేకమభ్యాసో నవధా పరమ్ ॥౬౧॥
శాబ్దేనైవ   హ్యఖణ్డార్థవినయత్వం   తృతీయకమ్ ।
తుర్యం విదేహకైవల్యం  ప్రారబ్ధాన్తే    వివేకినః ॥౬౨॥
షష్ఠం  మృదాదిదృష్టాన్తైర్నిర్ణయస్తూపపత్తికమ్    ।
సృష్టిస్థిత్యన్తప్రవేశానియమః     శోధనం ఫలమ్ ॥౬౩॥
సప్తార్థవాదాస్తద్రూపం   పఞ్చమం లిఙ్గముచ్యతే  ।
సర్వస్యాత్మన ఉత్పత్తేరవస్థానాచ్చ  తత్ర హి ॥౬౪॥
పునర్లయాజ్జగౌ   వేదః కారణబ్రహ్మమాత్రతామ్   ।
సూర్యస్యేవ జలే చాత్ర ప్రవేశమపి  చాత్ర తు ॥౬౫॥

॥ శ్రీమహావాక్యార్థబోధః   ॥

అన్తర్యామితయా భేదాత్సదా నియమనం స్మృతమ్ ।
తథా రోహితరూపాద్యైః  పదార్థపరిశోధనమ్  ॥౬౬॥
అభేదజ్ఞానస్య  పరం స్వాత్మైక్యమమృతం  ఫలమ్ ।
ఏవం సప్తార్థవాదాత్మలక్షణం  పఞ్చమం మతమ్ ॥౬౭॥
షడ్లిఙ్గైరితి   తాత్పర్యావధృతిః శ్రవణం  స్మృతమ్ ।
ఆస్థాయాథో యోగభూమిం మననాది చరేద్బుధః ॥౬౮॥
ఇతి దత్తపురాణే శ్రమిహావాక్యార్థబోధః   సమ్పూర్ణః  ॥

